Ikaanim na Oras

Mula 10 NG hanggang 11 NG

Ang Ikalawang Oras ng Matinding Paghihirap sa Halamanan ng Getsemani
Hesus kong kalugud-lugod, isang oras na ang nakalipas mula nang pumunta Ka sa Halamanang ito.  Ang Pag-ibig ay nanguna sa lahat ng bagay, ginagawa Kang pagdusahan ang lahat sabay-sabay, ang lahat na pagdurusang gagawin sa Iyo ng mga tagabitay sa buong panahong itatagal ng Iyong pinakamapait na Pasyon.  Higit pa, pinupunan iyon ng Pag-ibig, at aabot sa sandali na gawin Kang magdusa na kung ano ang hindi nila magagawa sa Iyo, sa kaloob-looban ng Iyong Banal na Persona.

O Hesus ko, nakikita Kita ngayon na sumusuray sa Iyong mga hakbang; ngunit ibig Mong lumakad.  Sabihin Mo po sa akin, O aking Kabutihan, saan Mo ibig pumunta?  Ah, nauunawaan ko – nakikita kong sa Iyong minamahal na mga alagad.  Nais ko ring samahan Ka, upang sa gayon na kung Ika’y susuray, maaalalayan Kita.

Subalit, O Hesus ko, isa pang pait para sa Iyong Puso:  natutulog na sila.  At Ikaw, laging mahabagin, ay Mo tinawag sila, ginising sila, at sa pamamagitan ng pag-ibig na lubos na makaama, binalaan sila at ipinayo sa kanila ang pagtatanod at panalangin.  Pagkatapos, bumalik Ka sa Halamanan, subalit dala Mo ang isa pang sugat sa Iyong Puso.  Sa sugat na iyon na nakikita ko, naku aking Mahal, ang lahat ng pagpapabaya dahil sa tukso, ng nakatalagang mga kaluluwa, damdamin o kakulangan ng pagpapakasakit, sa halip na kumapit sa Iyo, nagbabantay at nananalangin, ay pinabayaan ang kanilang sarili sa kanilang sarili, at nag-aantok, sa halip na umunlad sa pag-ibig at sa pagkakaisa sa Iyo ay lumayo.  Anong pagkahabag ang nadarama ko para sa Iyo, o marubdob na Mangingibig; at magbabayad ako sa Iyo para sa lahat na kawalang utang-na-loob ng Iyong mga pinakatapat.  Ito ang mga pagkakasala na nagpapalumbay nang higit sa Iyong karapat-dapat sambahing Puso, at ang mga pait ng mga ito’y gayon na ginagawa Kang maging hibang.

Subalit, naku Pag-ibig na walang mga hangganan, ang Iyong pag-ibig na kumukulo na sa Iyong mga ugat ay nalulupig ang lahat at kinalilimutan ang lahat.  Nakikita Kitang nakahandusay sa lupa habang Ika’y nananalangin, iniaalay ang Iyong Sarili, nagbabayad, at sa lahat ng bagay ay sinisikap na luwalhatiin ang Ama para sa mga pagkakasalang ibinigay sa Kanya ng mga nilalang.  Ako rin, O Hesus ko, nagpapatirapa kasama Mo, at kasama Mo ay nilalayon kong gawin ang ginagawa Mo.

Subalit, O Hesus, kaluguran ng aking puso, nakikita ko ang bugsu-bugsong mga tao, ang lahat ng kasalanan, ang aming mga kahirapan, ang aming mga kahinaan, ang higit na katakut-takot na mga pagkakasala, ang pinakamalubhang kawalang utang-na-loob, ay lumalapit sa Iyo, dumadagsa sa Iyo, nilulupig Ka, sinusugatan Ka, at kinakagat Ka.  At Ikaw – ano ang ginagawa Mo?  Ang Dugong kumukulo sa Iyong mga ugat ay hinaharap ang lahat ng pagkakasalang ito, pinapuputok ang mga ugat at bumubuhos sa labis na mga pagdagsa; binabasa Ka nang lubos, dumadaloy Iyong sa lupa, at nagbibigay Ka ng Dugo para sa mga pagkakasala – buhay para sa kamatayan.  Ah Pag-ibig, sa anong kalagayan nakikita Kitang nalupig!  Malapit Ka nang malagutan ng hininga.  Naku, aking Kabutihan, aking kalugud-lugod na Buhay, O Pakiusap, huwag Kang mamatay!  Itaas Mo ang Iyong mukha mula sa lupang ito na binasa Mo ng Iyong Kabanal-banalang Dugo!  Halina sa aking mga bisig!  Hayaan Mo akong mamatay sa lugar Mo!

Subalit naririnig ko ang nanginginig at naghihingalong tinig ni Hesus kong kalugud-lugod na nagsasabi:  “Ama, kung maaari, ilayo Mo sa Akin ang kalis na ito; ngunit hindi ang Aking kalooban, kundi sa Iyo ang masunod.”

Ito na ang ikalawang pagkakataon na narinig ko ito mula kay Hesus kong kalugud-lugod.  Ngunit ano ang pinauunawa Mo sa akin mula sa:  “Ama, kung maaari, ilayo Mo sa Akin ang kalis na ito?”  O Hesus, ang lahat ng paghihimagsik ng mga nilalang ay lumalapit sa Iyo; nakikita Mo na ang “Fiat Voluntas Tua,” na ang “sundin ang Kalooban Mo,” na magiging buhay ng bawat nilalang, ay tinatanggihan ng halos lahat sa kanila, at sa halip na matagpuan ang buhay, ay natatagpuan nila ang kamatayan.  At nagnanais na bigyan Mo ng buhay ang lahat, at gumawa ng taimtim na pagbabayad-puri sa Ama para sa mga paghihimagsik ng mga nilalang, kasing dami ng tatlong beses Mong inulit:  “Ama, kung maaari, ilayo Mo sa Akin ang kalis na ito:  na ang mga kaluluwa, lumalabas sa Ating Kalooban ay mapahamak.  Ang kalis na ito’y napakapait sa Akin; ngunit hindi ang kalooban ko, kundi ang sa Iyo ang masunod.”

Subalit habang sinasabi Mo ito, ang Iyong pait ay napakatindi at napakalabis, na umabot Ka sa sukdulan – Ika’y naghirap nang matindi at malapit nang malagutan ng hininga.

O Hesus ko, aking Kabutihan, yayamang Ika’y nasa aking mga bisig, ibig ko rin makipagkaisa sa Iyo; ibig kong magbayad at mahabag sa Iyo para sa lahat ng pagkukulang at mga kasalanang nagawa laban sa Iyong Kabanal-banalang Kalooban, at isamo rin sa Iyo na lagi kong masunod ang Iyong Kabanal-banalang Kalooban.  Ang Iyong Kalooban nawa’y maging aking hininga, aking kilos; ang Iyong Kalooban nawa’y maging aking tibok ng puso, aking puso, aking pag-iisip, aking buhay at aking kamatayan.

Subalit, pakiusap, huwag Kang mamatay!  Saan ako pupunta kung wala Ka?  Kanino ako tatakbo?  Sino ang magbibigay sa akin ng tulong?  Ang lahat ay magtatapos sa akin!  O pakiusap, huwag Mo akong iwanan, pangalagaan Mo ako hanggang ibig Mo, sa pinakamabuti Mong kalulugdan, subalit panatilihin Mo akong kasama Mo – laging kasama Mo!  Huwag sanang mangyari na ako’y mawalay sa Iyo, kahit sa isang saglit!  Kundi hayaan Mong paginhawahin Kita, bayaran Kita at kahabagan Kita para sa lahat, habang nakikita ko na ang lahat ng kasalanan ng bawat uri ay nagpapabigat sa Iyo.

Kaya, aking Pag-ibig, hinahalikan ko ang Iyong kabanal-banalang ulo.  Subalit ano ang nakikita ko?  Ang lahat ng masamang pag-iisip; at nadarama Mo ang pagkasuklam sa mga ito.  Para sa Iyong banal na ulo, ang bawat masamang pag-iisip ay isang tinik na mapait na tumutusok sa Iyo.  Ah, ang koronang mga tinik na ipuputong sa Iyo ng mga Hudyo’y hindi maihahambing sa mga ito!  Ilang mga koronang mga tinik ang ipinuputong sa Iyong karapat–dapat sambahing ulo ng masamang mga pag-iisip, hanggang sa dako na ang Iyong Dugo’y tumutulo sa lahat ng dako, mula sa Iyong noo at sa Iyong buhok!  Hesus, kinahahabagan Kita, at ibig kong iputong sa Iyo ang kasing dami ng mga korona ng dakilang karangalan, at upang paginhawahin Kita, iniaalay ko sa Iyo ang lahat ng katalinuhan ng mga anghel at ang Iyong sariling katalinuhan, upang bigyan Ka ng isang gawa ng pagkahabag at ng pagbabayad-puri para sa lahat.

O Hesus, hinahalikan ko ang Iyong maawaing mga mata, at nakikita ko sa mga ito ang lahat ng masamang titig ng mga nilalang na nagpapadaloy sa mga luha at Dugo sa Iyong Mukha.  Kinahahabagan Kita, at ibig kong paginhawahin ang Iyong paningin sa paglalagay sa Iyong harap ng lahat ng kasiyahan na matatagpuan sa Langit at sa lupa sa pamamagitan ng pagkakaisa ng pag-ibig sa Iyo.

Hesus, aking Kabutihan, hinahalikan ko ang Iyong kabanal-banalang mga tainga.  Subalit ano ang naririnig ko?  Naririnig ko sa mga iyon ang alingawngaw ng kasuklam-suklam na mga kalapastanganan, ng mga sigawan ng paghihiganti at ng may-malisyang tsismis.  Walang isang tinig na hindi umaalingawngaw sa Iyong kalinis-linisang pandinig.  Naku, walang-kasiyahang Pag-ibig, kinahahabagan Kita, at ibig kong aliwin Kita sa paggawang umalingawngaw sa mga ito ang lahat ng armonya ng Langit, ang pinakamatamis na tinig ng mahal na Ina, ang maalab na mga punto ni Magdalena, at ng lahat ng mapagmahal na kaluluwa.

Hesus, aking Buhay, ibig kong ikintal ang isang maalab na halik sa Iyong Mukha na ang kagandahan ay walang kapantay.  Ah, ito ang Mukhang ninanais ng mga Anghel, tulad ng mga kupido na nagnanais na ipirmi, dahil sa labis na kagandahang nakaaakit sa kanila.  Ngunit, ang mga nilalang ay dinudungisan iyon sa pamamagitan ng lura, pinatatamaan iyon ng mga sampal, at niyuyurakan iyon sa ilalim ng paa.  Aking Pag-ibig, anong pangangahas!  Nais kong sumigaw nang malakas upang palayasin ang mga iyon!  Kinahahabagan Kita, at upang magbayad para sa lahat ng paglait na mga ito, lalapit ako sa Kabanal-banalang Sangtatlo upang hilingin ang halik ng Ama at ng Espiritung Banal at ang banal na mga haplos ng Kanilang mapanlikhang mga kamay.  Lalapit din ako sa Makalangit na Ina na mabigyan Niya ako ng Kanyang mga halik, ng mga haplos ng Kanyang makainang mga kamay at ng Kanyang masidhing mga pagsamba; at iniaalay ko sa Iyo ang lahat upang magbayad para sa mga pagkakasalang ibinigay sa Iyong Kabanal-banalang Mukha.

Aking kalugud-lugod na Kabutihan, hinahalikan ko ang Iyong kabanal-banalang bibig, pinapait ng kasuklam-suklam na mga kalapastanganan, ng pagsusuka ng kalasingan at katakawan, ng malaswang mga pagsasalita, ng mga panalanging ginawa nang hindi mabuti, ng masamang mga turo, at ng lahat ng kasamaang ginagawa ng tao sa pamamagitan ng kanyang dila.  Hesus, kinahahabagan Kita, at ibig kong patamisin ang Iyong bibig sa pamamagitan ng pag-aalay sa Iyo ng lahat ng papuri ng mga Anghel at ng mabuting paggamit ng dila na ginawa ng maraming banal na Kristiyano.

Aking sinisiil na Pag-ibig, hinahalikan ko ang Iyon leeg, at nakikita kong iyon ay pasan ang mga lubid at mga kadena, dahil sa mga pagkapit at mga kasalanan ng mga nilalang.  Kinahahabagan Kita at upang paginhawahin Ka, iniaalay ko sa Iyo ang di-nasisirang pagkakaisa ng Banal na mga Persona; at nilalagom ang aking sarili sa pagkakaisang ito, pinaaabot ko ang aking mga bisig sa Iyo, at binubuo ang isang matamis na kawing ng pag-ibig sa paligid ng Iyong leeg, ibig kong alisin ang mga lubid ng mga pagkapit na halos sumasakal sa Iyo; at upang aliwin Ka, mahigpit Kitang ididiin sa aking puso.

Banal na Tanggulan, hinahalikan ko ang Iyong kabanal-banalang mga balikat.  Nakikita kong sugatan ang mga ito, at ang Iyong laman ay halos nalaslas hanggang magkapira-piraso dahil sa mga kasiraang-puri at masamang mga halimbawa ng mga nilalang.  Kinahahabagan Kita, at upang paginhawahin Ka, iniaalay ko sa Iyo ang Iyong banal na mga halimbawa, ang mga halimbawa ng Inang Reyna at ang mga iyon ng lahat ng Santo.  At ako, O Hesus, ay hinahayaang dumaloy ang aking mga halik sa bawat sugat ng mga ito, ibig na ikulong sa mga ito ang mga kaluluwa na, dahil sa lakas ng kasiraang-puri, ay naagaw sa Iyong Puso at kaya maisamang muli ang laman ng Iyong Kabanal-banalang Pagkatao.

Aking nahihirapang Hesus, hinahalikan ko ang Iyong dibdib na nakikita kong nasugatan ng panlalamig, katamlayan, kakulangan ng pagpapalitan at mga kawalan ng utang-na-loob ng mga nilalang.  Kinahahabagan Kita, at upang paginhawahin Ka, iniaaalay ko sa Iyo ang katumbas ng Pag-ibig ng Ama at ng Espiritung Banal – ang wagas na pagpapalitan ng Tatlong Banal na mga Persona.  At tumatalon sa Iyong Pag-ibig, O Hesus ko, ibig kong kalingain Kita upang itaboy ang bagong mga pambubugbog na inihahagis sa Iyo sa pamamagitan ng kanilang mga kasalanan; at tinatanggap ang Iyong Pag-ibig, ibig kong sugatan sila sa pamamagitan niyon upang hindi na sila maglakas-loob na magkasala sa Iyo; at ibig kong ibuhos iyon sa Iyong dibdib upang aliwin Ka at hilumin Ka.

Hesus ko, hinahalikan ko ang Iyong mapanlikgang mga kamay.  Nakikita ko ang lahat ng masamang mga kilos ng mga nilalang, na tulad ng maraming pako, ay pinalalagusan ang Iyong kabanal-banalang mga kamay.  Kaya nananatili Kang pinalagusan, hindi ng tatlong pako tulad sa Krus, kundi ng maraming pako na kasing dami ng masamang mga ginagawa ng mga nilalang.  Kinahahabagan Kita, at upang ibigay sa Iyo ang ginhawa, iniaalay ko sa Iyo ang lahat ng banal na mga gawa, at ang katapangan ng mga martir sa pagbibigay nila ng kanilang dugo at buhay sa pag-ibig sa Iyo.  Sa kabuuan, O Hesus ko, ibig kong ialay sa Iyo ang lahat ng mabuting gawa upang alisin sa Iyo ang maraming pako ng masamang mga gawa.

O Hesus, hinahalikan ko ang Iyong kabanal-banalang mga paa, walang-kapaguran na laging hinahanap ang mga kaluluwa.  Sa kanila, ikinukulong Mo ang lahat ng hakbang ng mga nilalang; subalit nadarama Mo na marami sa kanila ang tumatakas, at ninanais Mong pigilin sila.  Sa bawat masamang hakbang nila, nadarama Mo ang isang pakong lumalagos sa Iyo, at ibig Mong gamitin ang mismong kanilang mga pako upang ipako sila sa Iyong Pag-ibig; at ang paghihirap na nadarama Mo, ang pagsisikap na ginagawa Mo upang ipako sila sa Iyong Pag-ibig ay napakatindi at napakalabis na nanginig Ka sa lahat ng bahagi.  Aking Diyos at aking Kabutihan, kinahahabagan Kita, at upang aliwin Ka, iniaalay ko sa Iyo ang mga hakbang ng mabuting mga relihiyoso at ng lahat ng tapat na mga taong itinataya ang kanilang buhay para iligtas ang mga kaluluwa.

O Hesus, hinahalikan ko ang Iyong Puso.  Patuloy Kang naghihirap nang matindi, hindi ng anong pagdurusa ang gagawin sa Iyo ng mga Hudyo, kundi dahil sa paghihirap na idinudulot sa Iyo ng lahat ng pagkakasala ng mga nilalang.

Sa mga oras na ito, ibig kong bigyan ng kaunahan ang pag-ibig, sa pangalawang pwesto ang lahat ng kasalanan na pinagbabayaran Mo, pinupunan, niluluwalhati ang Ama, at pinahuhupa ang Banal na Katarungan; at sa ikatlo ang mga Hudyo.  Sa paraang ito, ipinakikita Mo na ang pasyon na gagawin ng mga Hudyo na pagdurusahan Mo ay walang iba kundi ang paglalarawan ng doble, pinakamapait na pasyon na gagawin ng pag-ibig at kasalanan na pagdurusahan Mo.  At ito ang dahilan kung bakit nakikita ko, lahat nakapako sa Iyong Puso:  ang sibat ng pag-ibig, ang sibat ng kasalanan; at naghihintay Ka sa ikatlo, ang sibat ng mga Hudyo.  Ang Iyong Puso, sinasakal ng pag-ibig, ay nagdurusa ng marahas na mga pagkilos, mainiping mga daluyong ng pag-ibig, mga mithiin na tumutupok sa Iyo, at nag-aapoy na mga tibok ng puso na nagnanais na magbigay ng buhay sa bawat puso.

At ito’y gayang-ganyan dito sa Iyong Puso, na nadarama Mo ang lahat ng paghihirap na idinudulot sa Iyo ng mga nilalang, na sa kanilang masamang mga pagnanasa, magulong mga pagmamahal, lapastangang mga tibok ng puso, sa halip na naisin ang Iyong Pag-ibig, ay naghahanap ng ibang mga pag-ibig.  Hesus, gaano Ka nagdurusa!  Nakikita Kitang hinihimatay, nakalubog sa mga bugso ng aming mabigat na mga kasalanan.  Kinahahabagan Kita at ibig kong paginhawahin ang pait ng Iyong Puso, pinalagusan nang tatlong ulit, sa pamamagitan ng pag-aalay sa Iyo ng walang hanggang tamis at ng pinakamatamis na Pag-ibig ng mahal na Inang Maria, gayon din ang mga iyon ng lahat ng tunay na umiibig sa Iyo.

At ngayon, O Hesus ko, hayaan Mong tumanggap ng buhay ang aking abang puso sa Iyong Puso, upang mabuhay ako sa Iyong Puso lamang; at sa bawat pagkakasalang tinatanggap Mo, maging handa akong mag-alay sa Iyo ng ginhawa, ng aliw, ng pagbabayad-puri, ng isang gawa ng pag-ibig, hindi tumitigil.

Mga pagninilay at mga pagsasanay

Sa ikalawang oras sa Getsemani, ang lahat ng kasalanan mula sa lahat ng panahon, noon, ngayon at darating, ay hinaharap ang mga sarili kay Hesus, at dinadala Niya sa Kanyang Sarili ang lahat ng kasalanan upang bigyan ng ganap na kaluwalhatian ang Ama.  Kaya si Hesu-Kristo’y nagbayad-puri, nanalangin, at nadama ang lahat ng ating mga damdamin sa Kanyang Puso na hindi na tumitigil upang manalangin.  Lagi ba tayong nananalangin, sa kahit anong damdamin tayo mayroon – walang-sigla, matigas ang puso, natutukso?  Ibinibigay ba natin kay Hesus ang mga paghihirap ng ating kaluluwa bilang pagbabayad-puri at ginhawa upang lubos na tularan Siya, iniisip na ang bawat damdamin natin ay isang paghihirap kay Hesus?  Dapat nating ilagay iyon sa paligid Niya bilang paghihirap ni Hesus, upang kahabagan Siya at tanggapin Siya.  At kung maaari dapat nating sabihin sa Kanya:  ‘Nagdusa Ka nang labis.  Mamahinga Ka na at magdurusa kami sa Iyong lugar.’

Nawawalan ba tayo ng lakas o nananatili tayo na may lakas ng loob sa mga paa ni Hesus, ibinibigay sa Kanya ang lahat na pinagdurusahan natin, upang matagpuan ni Hesus ang Kanyang sariling Pagkatao sa atin?  Iyon ay, tayo ba’y Kanyang Pagkatao kay Hesus?  Ano ang ginawa ng Pagkatao ni Hesus?  Niluwalhati Nito ang Ama Nito, nagbayad-puri at isinamo ang kaligtasan ng mga kaluluwa.  At tayo – ipinapaligid ba natin sa ating sarili ang tatlong intensyong ito ni Hesus sa lahat ng ginagawa natin, upang makapagsabi, ‘Ipinapaligid namin sa aming sarili ang buong Pagkatao ni Hesu-Kristo?’

Sa ating mga sandali ng kadiliman, inilalagay ba natin ang intensyon sa paggawa na ang liwanag ng katotohanan ay sumikat sa iba?  At kapag nanalangin tayo na may kataimtiman, inilalagay ba natin ang intensyon na tunawin ang yelo ng maraming puso na pinatigas ng kasalanan?

Hesus ko, upang kahabagan Kita at paginhawahin Ka mula sa lubos na pagkapagod kung saan natatagpuan Mo ang Iyong Sarili, umaakyat ako sa Langit at ginagawang aking sarili ang Iyong sariling Pagka-Diyos; at inilalagay iyon sa paligid Mo, ibig kong ilayo sa Iyo ang lahat ng pagkakasala ng mga nilalang.  Ibig kong ialay sa Iyo ang Iyong Kagandahan upang ilayo sa Iyo ang pagkasuklam ng kasalanan; ang Iyong Kabanalan upang ilayo sa Iyo ang pagkamuhi ng lahat ng kaluluwang iyon na nagpapadama sa Iyo ng pagkamuhi, dahil sila’y manhid sa grasya; ang Iyong Kapayapaan upang ilayo sa Iyo ang mga alitan, ang mga paghihimagsik at ang mga pagkakagulo ng lahat ng nilalang; ang Iyong mga armonya upang mabawasan ang mga bugso ng maraming masamang tinig sa Iyong pandinig.  Hesus ko, hangad kong ialay sa Iyo ang maraming banal na gawa ng pagbabayad-puri para sa kasing dami ng mga pagkakasala na dumadagsa sa Iyo, halos nagnanais na bigyan Ka ng kamatayan,  Hangad kong bigyan Ka ng buhay sa pamamagitan ng Iyong sariling mga gawa.  Pagkatapos, O Hesus, ibig kong ihagis ang isang bugso ng Iyong pagka-Diyos sa lahat ng nilalang, upang sa gayon, sa pakikitungo sa Iyo, hindi na sila mangahas na magkasala sa Iyo.

Sa paraan lamang na ito, O Hesus, maiaalay ko sa Iyo ang habag para sa lahat ng pagkakasalang tinatanggap Mo mula sa mga nilalang.

O Hesus, aking kalugud-lugod na Buhay, ang mga panalangin ko at mga paghihirap ko nawa’y laging umakyat sa Langit, upang umulan ng liwanag ng grasya sa lahat at mailagom ang Iyong sariling Buhay sa akin.

